«Челядьлысь дзоньвидзалун бурмӧдӧм да найӧс шойччӧдӧм - Коми Республика да Крым костын йитӧдъяс сӧвмӧдӧмын шӧр туйвизьяс

Та йылысь юӧртіс Коми Республикаса Юралысь Вячеслав Гайзер Асшӧрлуна Крым Республикаысь делегациякӧд аддзысьлӧм бӧрын. Делегацияӧн юрнуӧдіс Крымса курортъяс да туризм кузя министр Александр Лиев. 

«Видзӧдны кӧ география боксянь, Коми Республикаса олысьяслы зэв ёна колӧ оз сӧмын шойччыны, но и бурмӧдны дзоньвидзалун. Медводз, тайӧ колӧ челядьлы. Стӧч тайӧ туйвизьыс лоис подулӧн дінмуяскостса артмӧдчӧмын, кодӧс кырымалісны лӧддза-номъя тӧлысьын. Зэв бур, мый ми вермам нин сёрнитны артмӧдчӧм збыльмӧдӧмын стӧч воськовъяс йылысь. Талунъя  сёрнитчӧмъяс — йӧзлысь дзоньвидзалун видзан  министерстволӧн да йӧзӧс велӧдан министерстволӧн туйвизьяс серти водзӧ локтысь шойччан кадколастӧ Крымса  здравницаясын челядьлы шойччӧм да налысь дзоньвидзалун бурмӧдӧм котыртӧм — висьталӧны ӧтувъя коланлун йылысь», - тӧдчӧдіс Коми Республикаса Юралысь.

Ассяньыс Александр Лиев пасйис, мый Крымса олысьяслӧн эм ыджыд интерес Коми Республикаса прӧдукция дорӧ.

«Ми ветлім Сыктывкарса промышленнӧй комбинатӧ, видзӧдлім, мыйӧн вермам ышӧдны асланым республикаса олысьясӧс. Сы вӧсна, мый миян абу позянлуныс вӧр переработайтӧм вылӧ, миянлы зэв коланаӧсь налӧн вӧзйӧмъясыс.  И уна сикаса керка стрӧитӧм и конкурируйтны вермӧм боксянь. Ме чайта, мый позьӧ лэптыны Крымын Коми Республикалӧн санаторий («Вой кыа») мутасын вӧзъяна технология серти здание. Тайӧ лоас медбур петкӧдчӧмӧн», - вӧзйис А. Лиев.

Вячеслав Гайзерлы воис сьӧлӧм вылас татшӧм вӧзйӧмыс да тшӧктіс  дасьтыны колана баласӧ.

Таысь ӧтдор, аддзысьлігӧн сёрнитісны Сыктывкар да Симферополь костын веськыд авиарейсъяс котыртӧм йылысь. Вячеслав Гайзер тӧдчӧдіс, мый тайӧ юалӧмъяс кузя Коми Республикаса промышленносьт да транспорт сӧвмӧдан министерство нуӧдӧны нин сёрнияс Комиавиатранскӧд да авиаперевозчикъяскӧд, кодъяс вермасны новлӧдлыны йӧзӧс.

«Веськыд рейсъяс пыртӧм - тайӧ колана решение, сы вӧсна мый Сыктывкар вермас лоны аслыспӧлӧс транспорт комплексӧн. Ме чайта, тайӧ лоӧ коланаӧн и миянкӧд орчча дінмуяслы — Ненецкӧй автономнӧй кытшса да Киров обласьтса олысьяслы, кодъяслӧн лоӧ позянлун веськыда лэбны шойччыны Крымӧ», - тӧдчӧдіс Коми Республикаса Юралысь.

